
MAUTHENGA ABWINO

KODI UTHENGA WABWINO NDI CHIYANI?

Mau a “uthenga wabwino” analikupatsidwa ku zinthu zambiri zosiyana mu mbiri.  Mu phunziro lino ndikufuna kukuonetsa iwe zimene malembo amati za uthenga wabwino.  Anthu ena amanena kuti uthenga wabwino ndi nkhani yonse ya Baibulo.  Enanso amanena kuti uthenga wabwino ndi zimene Yesu anaphunzitsa pamene anali pano pa dziko lapansi.  Komanso, ena amaphunzitsa kuti uthenga wabwino ndi woti Mulungu amatikonda, basi.  Tsono tiyenera kuyankha funso ili, uthenga wabwino weni weni ndi chiyani?  Ngati uphunzire mosamalira Baibulo lako, upeza kuti muli mauthenga abwino asanu ndi umodzi mu mau a Mulungu.  Mauthenga abwinowo ndi:

1) Uthenga Wabwino wa Chisomo cha Mulungu

2) Uthenga Wabwino wa Ufumu

3) Uthenga Wabwino wa Mdulidwe

4) Uthenga Wabwino Wosatha

5) Uthenga Wabwino wa Dziko la Kanani

6) Uthenga Wabwino wa Dalisto la Abrahamu

Ndikufuna kusonyeza kanthu kamene Paulo anati mu Agalatiya 1:8.  Paulo anati komweko, “Koma ngakhale ife, kapena mngelo wocokera Kumwamba, ngati akakulalikireni uthenga wabwino wosati umene tidakulalikirani ife, akhale wotembereredwa.”  Kuti asindike mfundo yake, Paulo anabwereza mauwo mu vs.9.  Paulo anali womveka kwambiri kuti pali uthenga wabwino umodzi wokha basi. Komabe, ndikufuna kukuonetsa iwe kuchokera ku malembo kuti kuli mauthenga abwino asanu ndi umodzi.  Kodi ndinganene motero bwanji nditawerenga zimene Paulo analemba mu Agalatiya?  Uyenera kuganiza za phunziro loyamba mu maphunziro oyamba athu.  Tinaona kuti Mulungu amagwira ntchito ndi anthu osiyana mu nthawi zosiyana mu njira zosiyana.  Potero, ndi chofunikira choti tigawe moyenera mau a choonadi.  Paulo ananena bwino bwino kuti pali uthenga wabwino umodzi wokha umene ulalikiridwe…mu nthawi ya mpingo wa Chipangano Chatsopano!  Paulo akulalikira za imfa, kuika m’manda, ndi kuuka kwa Kristu.  Kodi mu Chipangano Chakale, anakhoza kudziwa za zimenezo bwanji?  Kodi Yesu ndi atumwi ake anakhoza bwanji kulalikira za imfa, kuika m’manda, ndi kuuka kwa akufa bwanji zisanachitike?  Chikadakhala chosatheka.  Komabe, Baibulo limatiuza kuti Yesu ndi atumwi analalikira uthenga wabwino pamene Yesu anali pansi pano mu Mateyu, Marko, Luka, ndi Yohane.  Funso lofunikira ndi loti ndi analalikira uthenga wabwino wanji?  Analalikira uthenga wabwino wosiyana pofaniziridwa ndi uthenga wabwino wolalikiridwa tsopano.  Mu phunziro lino, tifuna kugawa moyenera mau a choonadi ndipo tiikitse mauthenga abwino onse mu malo awo oyenera.  

UTHENGA WABWINO WA CHISOMO CHA MULUNGU

Baibulo limati mu Machitidwe 20:24, “Komatu sindiuyesa kanthu moyo wanga, kuti uli wa mtengo wace kwa ine ndekha; kotero kuti ndikatsirize njira yanga, ndi utumiki ndinaulandira kwa Ambuye Yesu, kuchitira umboni Uthenga Wabwnio wa chisomo cha Mulungu.”  Uthenga wabwino wa Paulo, umene anaulalikira ngati mtumwi wa amitundu mu Chipangano Chatsopano, unali uthenga wabwino wa chisomo cha Mulungu.  Uli ndi dzina limenelo chifukwa cha kusindika kumene kumaikidwa pa chisomo cha Mulungu mu nthawi yino ya mbiri.  Kuchokera ku nthawi imene Yesu anaukanso kwa akufa kufikira tsopano, munthu angapulumutsidwe pakulandira Yesu Kristu kukhala Mpulumutsi wake.  Baibulo limati mu Aefeso 2:8, “Pakuti muli opulumutsidwa ndi chisomo chakuchita mwa chikhulupiriro, ndipo ichi chosachokera kwa inu: chiri mphatso ya Mulungu.”  Chisomo ndicho Mulungu akupereka chinthu suli woyenera kuchilandira.  Sungalandire chisomo cha Mulungu pakugwira ntchito; chisomo ndi chaulere.  Mu Chipangano Chatsopano, chipulumutso chimachokera kwa Mulungu ngati mphatso yaulere chifukwa analipira kale ndi moyo wa Mwana wake wa pamtanda.  Palibe kanthu kamene kangachitidwe kuti ukhale woyenera kulandira mphatso imeneyo.  Chimodzimodzi, utalandira mphatsoyo, ulibe ngongole.  Mphatsoyo ndi yaulere kwathunthu kwa yense wakuilandira.  

Uthenga Wabwino wa Chisomo cha Mulungu uli ndi maina ena.  Mu Aroma 2:16, Paulo anati, “Tsiku limene Mulungu adzaweruza ndi Yesu Kristu zinsinsi za anthu, monga mwa uthenga wanga wabwino.”  Mu ndime iyo, Paulo anatcha uthenga wabwino “uthenga wake wabwino.”  Anatero chifukwa uthenga wabwinowo unaperekedwa kwa iye yekha kuchokera ku pakamwa pa Ambuye Yesu Kristu (Agalatiya 1:12 ndi 1 Timoteo 1:11).    Mu malo ena, Paulo anatcha uthenga wabwino, “uthenga wabwino wa Kristu.”  Dzinalo limaoneka mu Baibulo nthawi khumi ndi imodzi.  Mwachitsanzo, mu Afilipi 1:27, “Chokhachi, mayendedwe anu ayenera Uthenga Wabwino wa Kristu…”  Momveka, Paulo akulankhula za uthenga wabwino umene akulalikira za imfa, kuika m’manda, ndi kuuka kwa Kristu.  Ungazindikire chonchi pakuwerenga 1 Akorinto 15:1-4.  Koma mu malo osiyana, Paulo anati, “Koma pena, pakuona kuti anaikiza kwa ine Uthenga Wabwino wa kusadulidwa, monga kwa Petro Uthenga Wabwino wa mdulidwe.” (Agalatiya 2:7)  Tisanthula ndimeyo kwambiri bwino lino, koma tsopano uzindikire kuti limenelo ndi dzina losiyana la ku uthenga wabwino umene Paulo analalikira.  Paulo, ngati mtumwi wa amitundu, analalikira uthenga umene unakhudza amitundu (osadulidwa) mu ndondomeko ya chipulumutso ya Mulungu.  Panalibe nthawi imene uthenga unakhudza amitundu, choncho uthenga wabwino wa Paulo unali wapadera.  

Tinasanthula kwambiri Uthenga Wabwino wa Chisomo cha Mulungu mu phunziro lachisanu ndi chimodzi mu maphunziro oyamba athu.  Ndikufunabe kutchula mbali yina imene Paulo analalikira mu uthenga wabwino wake.  Uyenera kudziwa pakufika tsopano kuti muli mbali zisanu mu uthenga wabwino.  Mbalizo ndi chilamulo, chiweruzo, imfa-kuika m’manda-kuuka kwa Kristu, moyo wosatha, ndi chiyembekezo.  Zonsezo ndi zofunikira kudziwidwa zoti wina apulumutsidwe.  Munthu atalandira Kristu, mu nthawi yomweyo waikidwa mu thupi la Kristu.  Tinaphunzira kale mu phunziro lachitatu la ubatizo kuti zimenezo zimachitika.  Paulo anatchula kuti Ayuda ndi Amitundu awiri angaikidwe mu thupi lomwelo ngati mbali ya uthenga wabwino wake.  Potero Baibulo limati mu Aefeso 3:6, “Kuti amitundu ali olowa nyumba pamodzi ndi ife, ndi ziwalo zinzathu za thupilo, ndi olandira nafe pamodzi palonjezano mwa Kristu Yesu, mwa Uthenga Wabwino.”  Munthu wina sakufunika kumvetsetsa chimenechi choti apulumutsidwe.  Chimenecho ndi chifukwa chake sitimafotokoza zimenezo pamene timachitira umboni.  Komabe, ndi chofunikira choti munthu amvetsetse chimenechi atapulumutsidwa.  M’menemo, amadziwa kuti atapulumutsidwa, posasamalira kuti wina ndiye Myuda kapena Wamitundu, Mulungu amaona awiriwo mu njira yomweyo chifukwa ali mu thupi limodzi.  Muli mavesi ambiri mu malembo a Paulo za nkhani yino.  Ukawerenga Chipangano Chatsopano, upeza nkhaniyo kawiri kawiri.  

Monga waona tsopano, Uthenga Wabwino wa Chisomo cha Mulungu umakhudza anthu mu nthawi ya mpingo wa Chipangano Chatsopano.  Thupi la Kristu silinapezeke mu Chipangano Chakale.  Thupi la Kristu silidzapezeka mu nthawi ya masautso chifukwa Yesu adzakwatura ife kwa dziko lapansi nthawi ya masautso isanayambe.  Ndi chofunikira ngati wophunzira wa Baibulo woti umagawa moyenera mau a choonadi ndipo uyenera kuika uthenga wabwino uwu mu malo ake oyenera.

UTHENGA WABWINO WA UFUMU

Uthenga uwu ndi wosiyana ndi uthenga wabwino wa chisomo cha Mulungu.  Uthenga wabwino uwu unalalikiridwa ndi Yohane Mbatizi, kenaka Yesu, pomaliza akuphunzira a Yesu pamene anali pa dziko lapansi.  Ungaone mu Mateyu 4:23, Baibulo limati, “Ndipo Yesu anayendayenda m’Galileya monse, analikuphunzitsa m’masunagoge mwao, nalalikira uthenga wabwino wa Ufumu…”  Ungaonenso kuchokera ku Mateyu 3:2 ndi Mateyu 10:7 kuti Yohane Mbatizi ndi atumwi analalikiranso uthenga wabwino womwewo.

Tasanthula kale zinthu zambiri za uthenga wabwino uwu mu phunziro loyamba la maphunziro ozama athu.  Pamene Yesu anabwera poyamba, anadza kufunafuna ndi kupulumutsa chotayikacho (Luka 19:10).  Mu malo osiyana, timawerenga kuti Yesu anadza chifukwa cha nkhosa zotayika za Israyeli (Mateyu 15:24).  Yesu, monga mbusa wabwino, anafuna kusonkhanitsa nkhosa zotayika zake.  Yesu anafuna kubwezeretsa Ayuda ku dziko lawo, ndipo akhale Mfumu yawo.  Anafuna kuwapatsa ufumu.  Choncho, pamene Yesu anabwera poyambapo, uthenga wabwino umene unaperekedwa unali woti Mfumu yafika ndi ufumu uliponso.  Ayuda anayenera kungolandira Yesu ngati Mesiya wawo, m’menemo angakhale ndi Mfumu ndi ufumu mu nthawi yomweyo.  Tinaona kale m’malembo kuti Ayuda anakaniza Mfumu yawo, ndi kuti sanalandire ufumu wawo.

Kutsogolo, mu nthawi ya masautso, uthenga wabwino wa ufumu udzalalikiridwanso.  Baibulo limati mu Mateyu 24:14, “Ndipo uthenga uwu wabwino wa Ufumu udzalalikidwa pa dziko lonse lapansi, ukhale mboni kwa anthu a mitundu yonse; ndipo pomwepo chidzafika chimariziro.”  Mu nthawi ya masautso, Mulungu adzakhala ndi alaliki achiYuda 144,000 (Chibvumbulutso 7:1-8) akulalikira uthenga wabwino woti ufumu ubwera posachedwa.  Uthenga wawo udzakhala woyenera kwambiri, chifukwa pa nthawi imene adzalalikira, kubwera kachiwiri kwa Kristu kudzakhala pafupi kwambiri.  

Uthenga wabwino uno sungakhale woyenera wa kwa Akristu chifukwa sitimayembekezera ufumu wa kumwamba, komano MFUMU!  Tidzakwaturidwa pa dziko zaka zisana ndi ziwiri Yesu asanabwere kuti atenge mafumu onse a dziko lapansi.  Ndi kuti, tidzaona Mfumu tisanaone ufumu wake.  Ngati muntu alola malembo kudzigawa okha, azindikira msanga kuti uthenga wabwino uno umakhudza anthu mu nthawi za kubwera kwa Yesu Kristu (nthawi yoyamba ndi yachiwiri).

UTHENGA WABWINO WA MDULIDWE

Ndatchula uthenga uwu posachedwapo, koma tsopano ndifuna kutenga nthawi yokwanira yakuwufotokozera.  Mu Agalatiya 2:7, Paulo anati, ““Koma pena, pakuona kuti anaikiza kwa ine Uthenga Wabwino wa kusadulidwa, monga kwa Petro Uthenga Wabwino wa mdulidwe.”  Mu buku la Genesis, Mulungu anapereka mdulidwe ngati chizindikiro cha chipangano chosatha chopatsidwa kwa Abrahamu.  Choncho, Ayuda anatchedwa “mdulidwe” kufikira zaka zambiri.  Mu ndime yapamwamba, momveka muli mauthenga abwino awiri osiyana otchulidwa.  Uthenga wabwino wa kusadulidwa (amitundu) wafotokozedwa kale.  Umenewo ndi uthenga wopatsidwa wa kwa Paulo ndipo unali ndi nkhani yoti Ayuda ndi Amitundu awiri angapulumutsidwe mu njira yomweyo.  Timadziwa kuti Paulo analandira uthenga wabwino kuchokera ku pakamwa pa Yesu Kristu, monga mwa Agalatiya 1:12.  Ndime yapamwamba imati Petro analandira uthenga wabwino wa mdulidwe m’mene Paulo analandira uthenga wabwino wa kusadulidwa.  Kukutanthauza kuti Petro analandiranso uthenga wabwino wake (mdulidwe) kuchokera ku pakamwa pa Yesu.

Mu Mateyu 10:7, timapeza kuti Petro, ndi atumwi enanso, anauzidwa kuti alalikire uthenga wabwino wa Ufumu kwa aIsrayeli okha.  Choncho, pamene Kristu anali pansi pano, panalibe chikayiko za zimene Petro analalikira.  Timadziwa kuti pamapeto pa moyo wa Kristu, Ayuda anakaniza Yesu ngati Mesiya wawo.  Yesu anapachikidwa, ndipo masiku atatu apitawo anaukanso kwa akufa.  Chifukwa Mulungu ndiye wachifundo, anafuna kupereka mwayi wachiwiri wa kwa Ayuda kuti alandire Yesu ngati Mesiya wawo.  Chimenecho ndi chifukwa chake pachiyambi pa buku la Machitidwe (Mach 1-7), Mulungu anapitiliza kutumikira Ayuda okha basi.  Anawapatsa iwo mwayi wachiwiri!  Mu nthawi yapadera ya chisomo choonetsedwera Israyeli, Petro ndi atumwi ena anali ndi uthenga wapadera.  

Mu Marko 16:15, timawerenga kuti Yesu anati, “Ndipo ananena nawo, Mukani ku dziko lonse lapansi, lalikirani Uthenga Wabwino kwa olengedwa onse.”  Yesu anawauza kulalikira uthenga wabwino.  Koma anayenera kulalikira uthenga wabwino wanji?  Yesu anafotokoza momveka zimene anafuna atumwi ake kulalikira Yesu ataukanso kwa akufa.  Atumwi analandira uthenga wapadera wawo wochokera ku pakamwa pa Ambuye Yesu Kristu, monga m’mene Paulo anaulandirira.  Tsopano, tione zimene zingapezeke mu uthenga wabwino wa mdulidwe.

Mu Marko 16:16, Yesu anati, “Amene akhulupirira nabatizidwa, adzapulumutsidwa; koma amene sakhulupirira adzalangidwa.”  Kulibe chofunika chakusintha mau a Mulungu.  Tiyenera kungokhulupirira zimene akunena…KUMENE akuzinena!  Yesu anati munthu anayenera kukhulupirira ndi kubatizidwa kuti apulumutsidwe.  Imeneyo ndi mbali ya zimene Petro ndi atumwi anayenera kulalikira.  Tsopano uone mu Luka 24:46-48.  Komweko, Yesu anaphunzitsanso atumwi ake za zimene anawafuna iwo kulalikira mu uthenga wapadera wawo.  Baibuli limati apo, “Ndipo anati kwa iwo, Kotero kwalembedwa, kuti Kristu amve zowawa, nauke kwa akufa tsiku lachitatu; ndi kuti kulalikidwe m’dzina lace kulapa ndi kukhululukidwa kwa macimo kwa mitundu yonse, kuyambira ku Yerusalemu.  Inu ndinu mboni za izi.”  Anayenera kulalikira zowawa ndi kuuka kwa Kristu, kulapa ndi kukhululukidwa kwa machimo, ndipo zonsezo zichitidwe mu dzina la Yesu Kristu.  Usaiwale kuti anayeneranso kulalikira kukhulupirira ndi kubatizidwa.  Tsopano, tione mu Machitidwe 2 kumene Petro analalikira nthawi yoyamba mu Chipangano Chatsopano ndipo tione ngati analalikira zonse zimene Kristu anamwauza.  Mu Machitidwe 2:5, timaona kuti panali Ayuda okha ku Yerusalemu pa tsiku la Pentekoste.  Ndi kuti, Petro analalikira guru la Ayuda okha basi pa tsikulo.  Panalibe wamitundu ali yense.  Petro anauzidwa kuti asatumikire amitundu mu Mateyu 10.  Mpakana Machitidwe 10, Petro sanaloledwe kutumikira wamitundu aliyense.  Tinganene mu choonadi choti uthenga wabwino wa Petro unali “wa mdulidwe” chifukwa unali uthenga wopatsidwa wa kwa Ayuda okha!  

Pamene Petro anayamba kulalikira, uone zimene ananena mu Machitidwe 2:23-24.  Petro anati, “Ameneyo, woperekedwa ndi uphungu woikidwa ndi kudziwiratu kwa Mulungu, inu mwampachika ndi kumupha ndi manja a anthu osayeruzika; yemweyo Mulungu anamuukitsa, atamasula zowawa za imfa, mwakuti sikunali kotheka kuti Iye agwidwe nayo.”  Zindikira Petro analalikira zowawa ndi kuuka kwa Kristu.  Mu vs. 37, tingaone kuti Ayuda akumvawo anakopetsedwa kuti Yesu ali Mesiya weni weni ndipo anali oparamula a kupha Woyera wa Israyeli.  Anakhulupirira uthenga wa Petro!  Petro anazindikira kuti anakhulupirira, choncho anayamba kuwafotokozera zina za uthenga wabwino wa mdulidwe.  Mu Machitidwe 2:38, Petro anati, “Koma Petro anati kwa iwo, Lapani, batizidwani yense wa inu m’dzina la Yesu Kristu kuloza ku chikhululukiro cha machimo anu; ndipo mudzalandira mphatso ya Mzimu Woyera.”  Zindikiranso kuti Petro anaika mbali zofunikira zonse za uthenga wabwino wopatsidwa kwa iye ndi Kristu.  Petro anakwaniritsa ntchito yake ndipo anthu 3000 anapulumutsidwe m’menemo.

Chonde, mvetsetsa kuti uthenga wabwino umene Petro analalikira sumatikhudza ife tsopano.  Uthenga wabwino uwu wa mdulidwe unapatsidwa kwa atumwi achiYuda kuti alalikire dziko lachiYuda limene linapachika Mesiya wachiYuda!  Unalibe kanthu kwa amitundu.  Uthenga umene tiyenera kulalikira tsopano ndi umene unapatsidwa kwa Paulo wakukhudza amitundu ndi Ayuda awiri.  Ngati uwerenge Agalatiya 2, ungaone kuti Paulo anapita ku Yerusalemu kuti akambirane nawo za uthenga umene uyenera kulalikidwa.  Atakambirana, Petro ndi Paulo (ndi atumwi enanso), anagwira manja ndipo anagwirizana pamodzi kuti uthenga wa Paulo unali woyenera wakulalikidwa.  Petro, Yakobo, ndi Yohane anabvomereza kuti alalikire uthenga wa Paulo kwa Ayuda, ndiye mu nthawi yomweyo Paulo ndi Barnaba anayenera kutenga uthenga womwewo kwa amitundu.  Usandikhulupirire chabe!  Uwerenge Agalatiya 2:1-10, m’menemo ungaone pa iwe wekha.  Zochitika mu Agalatiya 2:1-10 zinachitika mu nthawi ya Machitidwe 15.  Zimene Paulo analemba mu Agalatiya ndi nkhani yathunthu ya zimene zinachitika pamene anapita ku msonkhano wa ku Yerusalemu.  Machitidwe 15 atafika, ali yense ayenera kulalikira uthenga wabwino wa chisomo cha Mulungu (wa Paulo).  

UTHENGA WABWINO WOSATHA

Momveka, padzakhala nthawi imene uthenga wabwino wa chisomo cha Mulungu sudzalalikidwabe.  Taona kale kuti Yesu ananena kuti uthenga wabwino wa ufumu udzalalikidwa ku dziko lonse lapansi (Mateyu 24:14).  Ichichi chidzachitika Mkwatura utafika kulekeza pakati pa nthawi ya masauto.  Timawerenga mu Chibvumbulutso 14:1-5, kuti alaliki achiYuda 144,000 adzakwaturidwa ku dziko lapansi (vs. 3) ndipo adzakwera kumwamba (vs. 1).  Ngakhale palibe wina akudziwa nthawi ya Mkwaturo wa 144,000 aja, timadziwa kuti udzachitika kusanafike kubwera kachiwiri kwa Yesu Kristu.  Alaliki achiYuda aja atatengedwa kumwamba, mthenga wosiyana adzaoneka.  Mu Chibvumbulutso 14:6, Baibulo limati, “Ndipo ndinaona mngelo wina alikuuluka pakati pa mlengalenga, wakukhala nao Uthenga Wabwino wosatha, aulalikire kwa iwo akukhala padziko, ndi kwa mtundu uli wonse ndi pfuko ndi manenedwe ndi anthu.”  Ulaliki umene udzalalikidwa kamodzi basi kwa anthu onse pansi pano.  Mngeloyo adzanena, “…ndi mau akuru, Opani Mulungu, mpatseni ulemerero; pakuti yafika nthawi ya chiweruziro chace; ndipo mlambireni Iye amene analenga m’mwamba ndi mtunda ndi nyanja ndi akasupe amadzi.” (vs. 7)  Uthenga wabwino uwu ndi wosiyana ndi uthenga uli wonse umene unalalikidwa kale.  Uthenga wabwino uwu uli wosungika kufikira “nthawi ya chiweruziro chake”.  Nthawi iyi ya chiweruziro chake ndi nthawi imene Kristu adzabweranso kulanga ndi kuweruza osokera onse chifukwa anakaniza Mulungu ndi uthenga wabwino wa Yesu Kristu (uthenga wabwino wa Paulo).  Zindikira zimene Paulo ananena mu 2 Atesalonika 1:7-9.  Anati apo, “Ndi kwa inu akumva chisautso mpumulo pamodzi ndi ife, pa bvumbulutso la Ambuye Yesu wochokera Kumwamba pamodzi ndi angelo a mphamvu yace, m’lawi lamoto, ndi kubwezera chilango kwa iwo osamdziwa Mulungu, ndi iwo osamvera Uthenga Wabwino wa Ambuye wathu Yesu; amene adzamva chilango, ndicho chionongeko chosatha chowasiyanitsa ku nkhope ya Ambuye, ndi ku ulemerero wa mphamvu yace.”  

Mu nthawi ya masautso, anthu ambiri adzakhulupirira mu ganizo la kusintha kwa chilengedwe (kuti anthu amachokera ku nyani).  Anthu adzapembedza chilengedwe koposa Mlengi (Aroma 1:25).  Anthu ambiri adzaleka kukhulupirira kuti pali Mulungu.  Chifukwa chake, sadzamwaopa Iye.  Uthenga wa mngeloyo udzakhala woyenera ndi wofunikira pa nthawi imeneyo.  Sitingathe kulalika uthenga wabwino wosatha tsopano chifukwa nthawi ya chiweruziro chake sichinafike kale!  

Kapena ungafunse funso, “Chifukwa chiyani Mulungu amatcha uthenga uwu ‘wabwino’ ngati adzaweruza ndi kuononga anthu m’menemo?  Chabwino cha zimenezo ndi chiyani?”  Uyenera kupenyerera zimenezi mwa maso a Mulungu.  Kulola anthu kupitiliza mu machimo awo ndi kuononga dziko lapansi ndi chinthu chonyasa kwambiri.  Mulungu amavutidwa kwambiri zedi ndi kudzadza kwa dziko lapansi ndi machimo (Genesis 6:5-6).  Kuti Mulungu angasiyitse machimo ndi chinthu chabwino kwambiri ndi uthenga wabwino kwa ali yense akukonda chilungamo.  

UTHENGA WABWINO WA DZIKO LA KANANI

Uthenga wabwino uwu ungazindikirike pakuwerenga Ahebri 3:7-4:2.  Sindikupatsa iwe zonse za ndimezo panopa, koma ukhale ndi Baibulo lotsegulidwa ndi kuwerenga ndimezo pa nthawi yino.  Zindikira mu Ahebri 3, Baibulo limalankhula za nthawi imene Mulungu anauza Ayuda a Chipangano Chakale choti apite ku dziko la Kanani ndipo atenge dziko limenelo.  Udziwe m’mene nkhaniyo imakhalira, kuti aIsrayeli aja anaumitsa mitima yawo ndipo sanakhulupirire uthenga wa Mulungu.  Mulungu anawauza kuti adzapereka adani awo mu maina awo ndi kulandira dziko lawo.  Komabe, anali ndi kusakhulupirira potero sanalowe mu dziko lolonjezedwa.  Mu Ahebri 4:2, Baibulo limati, “Pakuti kwa ifenso walalikidwa Uthenga Wabwino, monganso kwa iwo…”.  Wolemba wa buku la Ahebri amanena kuti Ayuda a Chipangano Chakale analandira uthenga wabwino!  Uthenga wabwinowo unali woti, “Koma Kalebi anatontholetsa anthu pamaso pa Mose, nati, Tikwere ndithu ndi kulilandira lathu lathu; popeza tikhozadi kuchita kumene.  Nanena ndi khamu lonse la ana a Israyeli, nati, Dziko tapitamo kulizonda, ndilo dziko lokometsetsa ndithu.  Yehova akakondwera nafe, adzatilowetsa m’dzikomo, ndi kutipatsa ilo; ndilo dziko moyenda mkaka ndi uchi ngati madzi.” (Numeri 13:30 ndi 14:7-8)  Uthenga wabwino uwu unali woti Mulungu akwaniritsa lonjezo lake, kugonjetsa adani a Israyeli, ndi kuwapatsa iwo dziko la Kanani ngati cholowa chosatha.

Momveka, uthenga wabwino uwu sumatikhudza ife tsopano ndipo unakhudza Ayuda a Chipangano Chakale mu nthawi imene anali mu chipululu.  Usanyalanyaze chidziwitso ichi chifukwa nthawi zambiri zimene Mulungu anachita mu Chipangano Chakale zimaonetsa zinthu adzachita kutsogolo.  Kumbukira kuti mu nthawi ya masautso, Israyeli adzazunzika ndi kuchoka mu dziko lawo.  Mu nthawi imene akudikira mu chipululu kuti Mulungu awalanditse iwo, adzalandiranso uthenga wabwino wakuti Mulungu adzawapatsa dziko lawo…monga uthenga wabwino wochokera ku buku la Numeri!

UTHENGA WABWINO WA DALITSO LA ABRAHAMU

Baibulo limati mu Agalatiya 3:8, “Ndipo malembo, pakuoneratu kuti Mulungu adzayesa olungama amitundu ndi chikhulupiriro, anayamba kale kulalikira Uthenga Wabwino kwa Abrahamu, kuti, Idzadalitsidwa mwa iwe mitundu yonse.”.  Uthenga wabwino ndi wotsiriza umene tiphunzira.  Uthenga wabwino uwu ndi woti mwa Abrahamu, maiko onse pa dziko lapansi angalandire dalitso.  Timapeza uthenga wabwino uwu mu Genesis 12:3, kumene Baibulo limati, “Ndipo ndidzadalitsa amene akudalitsa iwe; ndi kutemberera iye amene akutemberera iwe; ndipo mwa iwe adzadalitsidwa mabanja onse a dziko lapansi.”  Timadziwa kuti Abrahamu ndiye atate wa dziko la Israyeli.  Kuchokera kwa Abrahamu anabwera Isake, mbeu yolonjezedwa; kuchokera kwa Isake anabwera Yakobo; kuchokera kwa Yakobo anabwera ana amuma khumi ndi awiri amene ndiwo dziko la Israyeli.  Koma uzindikire kuti Mulungu anamwauza Abrahamu kuti “mabanja onse” adzadalitsidwa mwa Abrahamu.  Kodi kungatheke bwanji kuti Abrahamu angakhale dalitso lalikuru lotero la ku maiko onse a dziko lapansi?

Baibulo limati mu Mateyu 1:1, “Buku la kubadwa kwa Yesu Kristu, mwana wa Davide, mwana wa Abrahamu.”  Kuchokera kwa Abrahamu anabwera Mpulumutsi, Ambuye wathu Yesu Kristu.  Monga tadziwa, Yesu anabwera chifukwa cha nkhosa zotayika za nyumba ya Israyeli.  Komanso tadziwa kuti Yesu ndi wotchedwa “Mpulumutsi wa dziko lapansi” mu Yohane 4:42.  Pamene Yesu anafa pamtanda, anafera machimo onse a Ayuda ndiponso Amitundu.  Chifukwa Mulungu anafuna kubweretsa Mwana wake ku dziko lapansi, anafunika kukhala ndi ndondomeko dziko lapansi lisanakhazikitsidwe (1 Petro 1:20).  Abrahamu anali mbali yofunikira ya ndondomeko yija.  Abrahamu anali munthu wokhulupirika ndipo Mulungu anadziwa kuti adzalera banja lake mu njira yabwino (Genesis 18:19).  Abrahamu anakhulupirira Mulungu ngakhale pamene Mulungu anamwauza chinthu chimene chinaoneka chosatheka (Genesis 15:3-6).  Choncho, Mulungu anasankha kubweretsa Mpulumutsi ku dziko lapansi mwa banja la Abrahamu, makamaka nyumba ya Israyeli. 

Mulungu anadziwa Yesu adzachokera ku banja lotani pamene adzabadwa mu dziko lapansi.  Choncho, Mulungu anakhoza kuuza Abrahamu zaka zambiri zisanafike Yesu ku dziko lapansi kuti Abrahamu adzakhala dalitso la ku anthu onse.  Mulungu anadziwa kuti kuchokera ku banja la Abrahamu Mpulumutsi adzabadwa.  Ndipo ngati ali yense adzaika chikhulupiriro chake mwa Mpulumutsiyo, posatengera kuti ndiye Myuda kapena Wamitundu, munthuyo adzakhala mwana wa Mulungu.  Chifukwa chake Baibulo limati mu Agalatiya 3:14, “Kuti dalitso la Abrahamu mwa Yesu Kristu, lichitike kwa amitundu; kuti tikalandire lonjezano la Mzimuyo, mwa chikhulupiriro.”
Abrahamu anali muntha wa chikhulupiriro kwambiri.  Pamene Mulungu anamwauza kuti adzakhala ndi ana monga nyenyezi, popanda kukayika, Abrahamu anakhulupirira Mulungu.  Baibulo limati mu Genesis 15:6, “Ndipo anakhulupirira Yehova, ndipo kunayesedwa kwa iye chilungamo.” Mu nthawi ya mpingo, Mulungu amapereka mphatso yaulere ya chipulumutso kwa ali yense.  Baibulo limati mu Aroma 4:5, “Koma kwa iye amene sachita, koma akhulupirira Iye amene ayesa osapembedza ngati olungama, chikulupiriro chace chiwerengedwa chilungamo.”  Chimodzimodzi ndi Abrahamu, timalandira chilungamo cha Mulungu ndi chikhulupiriro.  Choncho, tikalandira chilungamo mwa chikhulupiriro, Baibulo limati, “Kotero kuti iwo a chikhulupiriro  adalitsidwa  pamodzi ndi Abrahamu wokhulupirirayo.” (Agalatiya 3:9)  Ali yense amene anapulumutsidwa ali ndi chofanana ndi Abrahamu mu njira yauzimu.  Abrahamu ndiye atate wa onse amene anakhulupirira kufikira chipulumutso.  Abrahamu ndiye munthu wathupi wogwilitsidwa ntchito ndi Mulungu kubweretsa Mpulumutsi ku dziko lapansi.  Tinganene mu choonadi choti Abrahamu analandira uthenga wabwino mu Genesis 12:3 pamene Mulungu anamwauza iye kuti maiko onse a dziko lapansi adzadalitsidwa mwa iye.

